
Нарспие чунтан юратрăм.  

Ăна ěмěр асăнмалăх  

Пахчана та хурăн лартрăм,  

Пултăр, терěм, чěрě палăк, 

Эпě лартнă шурă хурăн  

Папкаланчě питě çÿллě,  

Кармашать вăл лупас урлă  

Калама çук килěшÿллě. 

Паян акă килсе çитрě  

Çěн кěпеллě симěс çимěк.  

Хурăнран эп милěк иртрěм,  

Çыхрăм икě çăмăл милěк. 

Пěри пултăр вăл Нарспишěн,  

Тепри. - мěскěн чун Сетнершěн.  

Турпасси те çÿп-çаппийě  

Пултăр путсěр Михетершěн. 

Ир-ирех паян вăрантăм,  

Арăма мунча хуттартăм,  

Улăха хам чупса антăм, 

Çимěк курăкě пуçтартăм. 

Унпала эп çăвăнатăп – 

Сурăмри чăваш ачийě.  

Çавăн пек çуса тасалнă  

Кěçтентин - Силпи каччийě, 

Эп ăна чунтан саватăп  

Паттăр, тěрěс çын пулнишěн,  

Ир те, каç та асăнатăп  

Ахах пек «Нарспи» юрришěн. 

 


